
0,1 [daz] dv niht enſprecheſt.
0,2 noh nehein din dinch zecheſt.
0,3 unze an den tach.
0,4 der noh wol geſchehen mach.
0,5 daz daz kint werde geborn.
0,6 daz got darzv hat erchorn.
0,7 daz er wrde ein erweltez uaz.
0,8 do ſwigote zachariaſ.
0,9 Daz hovbet er nider nichte.
0,10 die hende er uͦf preitte.
0,11 zv dem alwaltendem herren.
0,12 da ne waſ der rede mere.
0,13 Do chert er ſa zeware.
0,14 fon dem altere.
0,15 mit der hant winchte er den luͦten.
0,16 erne moht in andereſ niht getvͦten.
0,17 daz ſi giengen heim.
0,18 vil ſciere wrden ſi deſ innein.
0,19 ſwie daz ware geſcehen
0,20 er [het] wnder geſeh[en][.]
0,21 [A]lſo waſ er ſtumme.
0,22 daz er nemohte noh nekunde.
0,23 werden erloſet.
0,24 er hate zeuil gekoſet.
0,25 widern engel here.
0,26 deſ engalt e[r] vil ſere.
0,27 alſo lebet er vnze an den tach.
0,28 der im ze heile geſchac[h][.]
0,29 daz daz kint wart geborn.
0,30 do lie got den ſinen zorn.
0,31 Do erbarmote do den herren.
0,32 uon himele er unſich hat geerth.
0,33 die manigen ſele in den noten.
0,34 do ſanter fil drate.
0,35 ze einer magede vil here.
0,36 den engel gabrielem.
0,37 daz er ir chunte.
0,38 daz ſie niht zevvilote.

0,39 ſiv ſcolte den goteſ ſun gewinnen.
0,40 ane manneſ minne.
0,41 daz e. nie geſcahc.
0,42 alſo er zv ſprach
0,43 niht zewiuelote ſi do.
0,44 ez ne ſcolte weſen ſo.
0,45 Do ſi den goteſ ſun enphienc.
0,46 wie drate ſi do giench.
0,47 ú huͦb ſich ſa.
0,48 unde fuͦr in montana
0,49 zv ir niftelen eliſabeth.
0,50 alſo da geſcriben ſtet.
0,51 alſo ſi ir die boteſcaft tete kunt.
0,52 an der ſelben ſtunt.
0,53 frov[te] ſich daz kindelin.
0,54 daz gebot im min trehtin.
0,55 in dem ir lib[e][.]
0,56 daz gebot im min trehtin wibe.
0,57 daz waſ ein groz zeichen.
0,58 dar zv ne mvͦgen wir niht gelichen.
0,59 aldeſ ie wndereſ geſcach.
0,60 wande ez e nie niemen gehorte noh nie geſach.
0,61 Do eliſabeth er fulte ir cit.
0,62 alſo ein iegelich wib.
0,63 eineſ ſuneſ ſi genaſ.
0,64 wie fro der uater deſ waſ
0,65 alſo iz die mage uernamen.
0,66 uil ſciere ſi dar chomen.
0,67 ſi frovten ſich alle beſunder.
0,68 der genaden ú der wnder.
0,69 die got da hete begangen.
0,70 ſi wrden alle beuangen.
0,71 mit frovde ze unmaz[en][.]
0,72 zeſamen ſi geſazen.
0,73 an den ahtoden tage
0,74 alſ ih iv nv ſage
0,75 do man daz kint beſniden ſcolte.
0,76 die frunt in wolten.
0,77 h[ei]zen zacharias.
0,78 alſo der uater genant was.
0,79 [D]iv muͦter ſprach do.
0,80 “niht ſcol daz weſen ſo.
0,81 er ſcol heizen ioh̄s.”
0,82 michel wnder nam ſi deſ.
0,83 ſi begunden ir antwrten.
0,84 “nune iſt nie man in diner geburte.
0,85 der ſo genant ſi.”
0,86 der uater [ſtuͦnt] da bi.

0,87 ſi begundᵉn in fragen.
0,88 wie ſin wille ware.
0,89 daz der kint ſcolte heizen.
0,90 do bat er agelaize.
0,91 eine tauelin im gewinnen.
0,92 do ſcreib er dar inne.
0,93 “ſin name iſt ioh̄s.”
0,94 do frovten ſi ſich alle deſ.
0,95 Alſo er iz uoleſcreib.
0,96 niht langer er ne ſweich.
0,97 er ſprach “ioh̄ſ iſt der name ſin.”
0,98 deſ lobeten ſi minen trehtin.
0,99 alle beſunder.
0,100 der fil manigen wnder.
0,101 die er zv in hete getan.
0,102 do ſprach wib ú man.
0,103 “wer ſcol der kint werden.
0,104 uf dirre erde.
0,105 hat in got erwelt.
0,106 alſo unſ ſin uater hat gecelt.
0,107 mit im waſ div goteſ hant.
0,108 der in her hat geſant.
0,109 unſ allen ze troſte.
0,110 daz er ſinē uater die zvngen erloſte.”
0,111 Zeware ſagen ich iv daz.
0,112 do wart zachariaſ.
0,113 mit dem heiligem geiſte eruullet.
0,114 alſo unſ daz buoch zellet.
0,115 uf huob er ein ſanch.
0,116 do ſaget er gote danc.
0,117 er ſprach “geſegenet ſiſtu herre
0,118 aller iſrahel[e].
0,119 wandᵉ dv haſt gemachet.
0,120 genadechliche gezechet
0,121 unſer urloſunge.
0,122 deſ lobet dich uil manic zunge.
0,123 von einem mere zedem anderem.
0,124 die manige genade undᵉ uunder.
0,125 die dv unſ haſt geheizen.
0,126 die wil dv nv ware lazen.”
0,127 [D]Eſ herren rede wart ſo uil.
0,128 daz ich nemach noh ne wil.
0,129 geſcophen noh gefuͦgen.
0,130 ſin iſt ſuſ genuͦge.
0,131 mit churlichen worten.
0,132 ich furhte harte.
0,133 daz die luͦte belange.
0,134 do lebete der herre lange.

0,135 fil geiſtliche unze an ſin ende.
0,136 do enphie ze ſiner hende.
0,137 der alwandᵉ herre.
0,138 die ſine reine ſele.
0,139 Nv ſculn wir aue beginnen.
0,140 ſagen fon dem kinde.
0,141 daz zoh man zarte.
0,142 do bezzert er ſich harte.
0,143 fon iare ze iare.
0,144 begunde iz ſich meren.
0,145 ander gewahſte un̄ an der guͦte.
0,146 ia wolt in got behuten.
0,147 uor allen fanden.
0,148 for wertlichen ſunden.
0,149 den magetvͦm begund er minnen.
0,150 ia ne wart nie nieman innen.
0,151 an deheiner ſiner gebardᵉ.
0,152 daz in umbe die welt ieht ware.
0,153 wand daz er dar umbe digete.
0,154 diewile er lebete.
0,155 Do der guͦte ſcſ̄ ioh̄ſ
0,156 gewhſ. zeinem manne.
0,157 do watet er den lip ſin.
0,158 mit einem hemedᵉ hærin.
0,159 daz worhte man zeware
0,160 uz olbenten hare.
0,161 ia trug er um den lib
0,162 der froͮwen dar truͦge.
0,163 alſo ſi in gebeten habeten.
0,164 diewile un̄ er lebete.
0,165 ſo muͦſer unſelich weſen.
0,166 ſo wir ſingen un̄ leſen.
0,167 uerdet warder uz dem lande.
0,168 er muſe dazellende.
0,169 buwen iemer mere.
0,170 ferlorn hat er die ſele.
0,171 Do ſtunt der heilige man.
0,172 durh den got habete getan.
0,173 div manegen grozen wnder.
0,174 an den ſelben ſtunden.
0,175 in dem charchare.
0,176 daz ſag ih iu zeware.
0,177 uͦf huͦber die hende.
0,178 do nahet im der ende.
0,179 er ſprah herre uater ewic.
0,180 du ware ie genadich.
0,181 nu en phach den minen geiſt.
0,182 wan dv herre wol weiſt.

0,183 min angeſt ū min not.
0,184 nu biſtu herre alſo guͦt.
0,185 daz ih dir wol getruwe.
0,186 mine ſunde mih nu riwent.
0,187 die ich wider dich han getan.
0,188 do ſah er in gan.
0,189 deſ chunigeſ boten drate.
0,190 niht erne zwiuelote.
0,191 daz houbet er in neicte.
0,192 die hende hine breitte.
0,193 den halſ er im abe ſluͦch.
0,194 daz houbet er dane truͦch.
0,195 er gab ez den froͮwen an die hant.
0,196 do geriet in der ualant.
0,197 daz ſiz uͦf huben.
0,198 ſciere hin trugen.
0,199 wrfen iz in eine buͦzze.
0,200 ſi waren unnuzze.
0,201 da mite wolten ſi ſih rechen.
0,202 daz in nemahte niht geſprechen.
0,203 div zvnge mere nehein leit.
0,204 deſ gewnnen ſi ſit arbeit.
0,205 ſi wrden drumbe uerſendet.
0,206 fer in ellende.
0,207 daz buwent ſi iemer mere.
0,208 ſi hant chol ū ſer.
0,209 ze libe ioh zeſele.
0,210 daz habent ſi iemer mere.
0,211 Do deſ herren iungeren daz uernamen.
0,212 wie drate ſi dar chomen.
0,213 den lichnamen ſi uͦf huͦben.
0,214 in daz grab trugen.
0,215 genamen un̄ reinen.
0,216 ſi begunden heize weinen.
0,217 ſi leiten der uber ein ſtein.
0,218 ſi giengen weinande heim.
0,219 ſi clageten uil ſere.
0,220 den ir liebin herren.
0,221 den ir guͦten meiſter.
0,222 michel waſ der ir ſer.
0,223 daz ſi umbe in habeten.
0,224 diewile ſi lebeten.
0,225 Nv ſculn wir iv guten luten.
0,226 den namen ſagen zedute.
0,227 deſ heiligen manneſ.
0,228 deſ guten iohannis.
0,229 ioh̄s chivt “goteſ gnade.”
0,230 daz ſag ih iv zeware.

0,231 want got eroffenot. hat.
0,232 manegen genadichlichen rat.
0,233 uon dem guten manne.
0,234 ſcō ioh̄e.
0,235 die toufe er unſ eriſt gab.
0,236 daz wort er danah ſprach.
0,237 er hiez unſ alle ſtunde.
0,238 buzzen unſer ſunde.
0,239 mit ſuften ū mit weinen.
0,240 er ſprach wir mahten unſ gereinen.
0,241 mit pihten ū mit uaſten.
0,242 mahten abe waſchen.
0,243 alle unſer miſſetat.
0,244 uon ime habe wir den rat.
0,245 uon dem heiligem man.
0,246 deſ ſcol er iemer lob han.
0,246a fon ewen unzewen aMeN.
0,247 Durh ſcī iohanniˢ minne.
0,248 ſo uant mit ſinem ſinne.
0,249 un̄ mit deſ heiligen geiſteſ gebe.
0,250 diſe churzliche rede.
0,251 ein priſter hiez adelbreth.
0,252 er iſt ſcalch ū chneht.
0,253 deſ heiligen manneſ.
0,254 ſcī iohanneſ.
0,255 daz wil er umbe daz ſin.
0,256 want den ſelben herren hat min trehtin.
0,257 ſo uil geret ū gelobet.
0,258 er iſt meiſter ū uoget.
0,259 aller rivſſare.
0,260 daz ſagen ih iv zeware.
0,261 er ſcol unſer helfare weſen.
0,262 daz wir alle geneſen.
0,263 zeme iungeſt an dem ende.
0,264 ſo diſiv werlt ferende.
0,265 ioh̄s muͦz unſer uoget ſin.
0,266 in iudicio dn̄i. aMEN.

Referenzkorpus Mittelhochdeutsch v2.0 (https://linguistics.rub.de/rem) 6

https://linguistics.rub.de/rem

